
Katib Klinton: Çox sağ olun, Alberto, təkcə xoş təqdimata görə deyil, həmçinin sizin və 

əməkdaşlarınızın bu mühüm təsisata rəhbərlik etdiyi üçün. Burada – Xəbər Evində olmaq xoşdur. 

Xəbər Evi bizim bir sıra ən dəyərli azadlıqlarımıza abidədir və mən, burada həmin azadlıqların XXI 

əsrin problemlərinə necə tətbiq edildiyini müzakirə etmək imkanı verildiyinə görə minnətdaram.  

 

Burada səhnənin quruluşuna ğörə işıqlar mənim gözümə düşür, siz isə qaranlıqda oturmusunuz, bu 

baxımından görə hamınızı görə bilməsəm də, bilirəm ki, burada çoxlu dostlar və keçmiş əməkdaşlar 

əyləşiblər. Mən burada, Xəbər Evində Azadlıq Forumunun Baş İcraçı Direktoru (BİD) Çarlz 

Overbaya, mənim Senatdakı keçmiş əməkdaşlarım, hər ikisi SƏS Qanununun qəbul edilməsi üçün 

çalışmış Senator Riçard Luqar

 və Senator Co Libermana öz təşəkkürümü bildirmək istərdim. Bu 

qanun Konqresin və Amerika xalqının internet azadlığına sadiqliyini bəyan edir ki, bu sədaqət partiya 

sıralarını və hakimiyyət qollarını kəsib keçir.  

 

Həmçinin mənə bildirdilər ki, Senator Sem Braunbek, Senator Ted Kaufman, Nümayəndələr 

Palatasının üzvü Loretta Sançez, diplomatik korpusun bir çox nümayəndələri, səfirlər, müvəqqəti işlər 

vəkilləri, bizim internet azadlığı haqqında Beynəlxalq Qonaqlar üçün Liderlik Proqramının Çindən, 

Kolumbiyadan, İrandan Livandan və Moldovadan olan iştirakçıları da buradadırlar. Mən, həmçinin, 

Aspen İnstitutunun prezidenti, bu yaxınlarda bizim Qubernatorların Yayım Şurasına seçilmiş və sözsüz 

ki, Aspen İnstitutunun internet azadlığı sahəsində gördüyü işin dəstəklənməsində vasitəçi olan Uolter 

Ayzaksona təşəkkürümü bildirmək istəyirəm.  

 

Bu, çox vacib bir mövzuda mühüm bir çıxışdır. Amma mən çıxışıma başlamazdan öncə Haiti haqqında 

qısaca danışmaq istərdim, çünki son səkkiz gün ərzində Haiti və dünya əhalisi şokedici ölçüdə bir 

fəlakətlə mübarizə aparmaq üçün bir araya gəlmişlər. Bizim yarımkürə xeyli çətinliklər görmüşdür, 

amma Porto-Prinsdə üzləşdiyimiz vəziyyət barmaqla sayılacaq dərəcədə az baş verir. Bizim 

reaksiyamızda kommunikasiya şəbəkələri mühüm rol oynamışlar. Onlar, əlbəttə ki, ciddi ziyan görmüş 

və bir çox yerlərdə tamamilə dağılmışdır. Zəlzələdən sonrakı saatlarda biz özəl sektordakı 

tərəfdaşlarımızla birgə çalışdıq; əvvəlcə, Birləşmiş Ştatlardakı mobil telefon abonentlərinin yardım 

kompaniyasına sms vasitəsilə qoşula bilməsi üçün “HAİTİ” sms kompaniyasını təşkil etdik. Bu 

                                                 
 Senator Luqar SƏS Qanununun sponsorlarından deyildir. Senator Kaufman müəlliflərdən və sponsorlardan biridir. 



təşəbbüs Amerika xalqının səxavətini nümayiş etdirən bir nümunə olmuşdur: bu vaxtadək xilasetmə 

işləri üçün 25 milyon dollardan artıq yardım edilmişdir.  

 

Informasiya şəbəkələri yerdə də mühüm rol oynamışdır. Mən şənbə günü Porto-Prinsdə prezident 

Preval ilə görüşən zaman onun başlıca prioritetlərindən biri kommunikasiyanı bərpa etmək və işlək 

hala gətirmək idi. Hökumətin sağ qalan hissəsi bir-birilə ünsiyyət yarada bilmir və QHT-lər, bizim 

mülki rəhbərlik, eləcə də hərbi rəhbərlik ciddi şəkildə bundan əziyyət çəkirlər. Texnologiya icması 

ehtiyacların və hədəflərin müəyyən edilməsində bizə kömək etmək məqsədilə interaktiv xəritələr təşkil 

etmişlər. Bazar ertəsi Amerika axtarış və xilasetmə qrupu uçmuş supermarketin dağıntıları altından 

sms göndərməklə kömək istəyən 7 yaşlı qız uşağı və iki qadını xilas etmişlər. Bu nümunələr çox geniş 

bir fenomenin göstəriciləridir.  

 

Informasiya şəbəkələrinin genişlənməsi bizim planetimiz üçün yeni sinir bir sistem formalaşdırır. 

Haitidə və ya Hunanda nə isə baş verirsə, qalan hamımız həmin andaca real insanlardan bu haqda 

xəbər tuturuq. Biz, həmçinin həmin andaca reaksiya da verə bilirik. Fəlakətdən sonra yardım etməyə 

can atan amerikalılar və supermarketin dağıntıları altında qalmış qız elə bir yolla əlaqələnmişlər ki, biz, 

bunu bir il əvvəl, hətta bir nəsil əvvəl ağlımıza belə gətirə bilməzdik. Bu eyni prinsip bu gün demək 

olar ki, bütün bəşəriyyətə şamil olunur. Biz burada oturduğumuz an sizlərdən hər hansı biri – yaxud 

daha böyük ehtimal, bizim uşaqlarımızdan biri – bu gün çoxlarının özü ilə gəzdirdiyi vasitələrdən 

birindən istifadə edə və bizim bu müzakirəmizi dünyadakı milyardlarla insana ötürə bilər.  

 

Məlumat bir çox baxımdan heç vaxt bu qədər havayı olmamışdır. Indi bütün tarix boyunca olduğundan 

daha çox ideyanı daha çox insana çatdırmaq üçün daha çox vasitələr vardır. Hətta avtoritar rejimli 

ölkələrdə belə informasiya şəbəkələri insanlara yeni faktların aşkara çıxarılmasında və öz 

hökumətlərini daha məsuliyyətli olmağa vadar etməkdə kömək edir.  

 

Məsələn, ötən noyabr ayında Çinə səfəri zamanı prezident Obama internetin əhəmiyyətini qabarıq 

göstərmək məqsədilə şəhər zalında birbaşa internet yayımı ilə toplantı keçirdi. Internet vasitəsilə 

göndərilən suala cavab olaraq o, insanların informasiyalara azad çıxış hüququnu müdafiə etdi və 

informasiya nə qədər daha azad yayılarsa, cəmiyyətlərin də bir o qədər daha güclü olduğunu bildirdi. 

O, informasiyaya çıxışın olmasını vətəndaşlara öz hökumətlərini məsuliyyətli olmağa vadar etməkdə, 

yeni ideyaların yaranmasında, yaradıcı olmağı və sahibkarlığı təşviq etməkdə necə kömək etdiyi 

barədə danışdı. Birləşmiş Ştatların həmin fundamental həqiqətə inamı məni bu gün buraya gətirən 

amildir.  

 

Bağlantıdakı bu misli görünməmiş canlanma səbəbindən biz, həmçinin, etiraf etməliyik ki, bu 

texnologiyalar mütləq vergi deyil. Bu vasitələrdən eyni zamanda bəşəriyyətin tərəqqisinə mane olmaq 

və siyasi hüquqları pozmaq məqsədilə istifadə olunur. Necə ki, poladdan həm xəstəxana tikmək, həm 

də avtomat silah hazırlamaq olar, yaxud nüvə enerjisi ilə şəhəri həm işıqlandırmaq, həm də dağıtmaq 

olar, müasir informasiya şəbəkələri və onların dəstəklədiyi texnologiyalar da həm yaxşı, həm də pis 

niyyətlə istifadə edilə bilər. Azadlıq hərəkatlarını təşkil etməyə kömək edən həmin şəbəkələr, eyni 

zamanda Əl-Qaidaya nifrəti yaymağa və günahsız insanlara qarşı zorakılıqlar törətməyə imkan verir. 

Həmçinin, hökumətə çıxışı açmaq və şəffaflığı təşviq etmək potensialına malik olan texnologiyalar 

fərqli düşünənləri əzmək və insan haqlarını rədd etmək məqsədilə hökumətlər tərəfindən qəsb edilə də 

bilər.  

 

Ötən il biz informasiyanın azad axınına təhlükələrin artdığını müşahidə etdik. Çin, Tunis və 

Özbəkistan özlərinin internet senzuralarını gücləndirmişlər. Vyetnamda məşhur ictimai şəbəkələrin 

saytlarına giriş qəflətən yoxa çıxmışdır. Nəhayət ötən cümə günü Misirdə 30 bloqer və fəal 

saxlanılmışdır. Bu qrupun üzvlərindən biri, şükürlər olsun ki, artıq həbsxanada olmayan Bassəm Samir 

bu gün burada bizimlədir. Beləliklə, bu texnologiyaların genişlənməsinin bizim dünyamızı 



transformasiya etməsi aydın olsa da, bu transformasiyanın dünya əhalisinin insan haqlarına və rifahına 

necə təsir edəcəyi hələ ki, bəlli deyildir.  

 

Öz-özlüyündə yeni texnologiyalar azadlıq və tərəqqi uğrunda mübarizədə kiminsə tərəfini saxlamırlar, 

amma Birləşmiş Ştatlar saxlayır. Biz bütün bəşəriyyətin bilik və ideyalara bərabər çıxış hüququnun 

olduğu vahid internetin tərəfdarıyıq. Biz həmçinin etiraf edirik ki, dünyanın informasiya infrastrukturu 

biz və başqaları onu necə qurmuşuqsa, elə də olacaqdır. Beləliklə, bu problem yeni ola bilər, lakin 

bizim ideyaların azad mübadiləsinə kömək etmək öhdəliyimiz respublikamızın yarandığı tarixə gedib 

çıxır. Konstitusiyamıza Birinci Düzəlişdəki sözlər bu binanın qarşı tərəfində 50 tonluq Tenessi 

mərməri üzərinə həkk olunmuşdur. Amerikalıların hər bir nəsli o daşın üzərinə həkk olunmuş 

dəyərlərin qorunması üçün çalışmışdır.  

 

1941-ci ildə özünün Dörd Azadlıq haqqında nitqi ilə çıxış edərkən, Franklin Ruzvelt bu ideyalara 

əsaslanmışdır. O zaman amerikalılar böhranlar silsiləsi və inamsızlıqla üzləşmişdilər. Lakin bütün 

insanların öz fikrini ifadə etmə azadlığı, ibadət azadlığı, istəkdən azadlıq və qorxudan azadlıq 

hüququndan istifadə etdiyi bir dünyagörüşü onun dövrünün problemlərindən irəliyə gedirdi. Bir neçə 

ildən sonra mənim qəhrəmanlarımdan biri, Elanor Ruzvelt bu prinsiplərin Ümumdünya İnsan Haqları 

Bəyannaməsinin əsasları kimi qəbul edilməsi uğrunda çalışmışdır. Onlar özlərindən sonra gələn hər bir 

gələcək nəsil üçün bizə yol göstərən, bizi stimullaşdıran və qeyri-müəyyənlik zamanı bizə irəliyə doğru 

addım atmağa imkan verən qütb ulduzu təmin etmiş olmuşlar.  

 

Beləliklə, texnologiya irəliyə doğru inkişaf etdikcə biz həmin miras barədə düşünməliyik. Biz texnoloji 

tərəqqimizi öz prinsiplərimizlə uzlaşdırmalıyıq. Nobel Mükafatını alarkən prezident Obama sülhün hər 

bir fərdin anadangəlmə hüquqlarında və şərəfində bərqərar olduğu bir dünya haqqında danışdı. Mən də 

bir neçə gün ondan sonra Corctaun universitetindəki insan haqqları barədə çıxışımda insan hüquqlarını 

reallığa çevirmək üçün hansı yollar axtarmalı olduğumuz barədə danışdım. Bu gün biz bu azadlıqları 

XXI əsrin rəqəmsal cəbhəsində müdafiə etmək üçün təxirəsalınmaz bir ehtiyacla qarşılaşırıq.  

 

Dünyada bir çox başqa şəbəkələr vardır. Onların bəziləri insanların və ya resursların hərəkətinə yardım 

edir, digərləri isə eyni peşə və ya maraq sahibləri arasındakı mübadiləni asanlaşdırır. Internet isə elə bir 

şəbəkədir ki, bütün digərlərin gücünü və potensialını artırır. Məhz buna görə də biz inanırıq ki, onun 

istifadəçiləri müəyyən azadlıqlarla təmin etmək olunsun. İfadə etmək azadlığı bunlardan birincisidir. 

Bu azadlıq indi sadəcə insanların şəhər meydanına gedərək heç bir cəza qorxusu olmadan öz 

hökumətlərini tənqid etməsilə məhdudlaşmır. Bloqlar, elektron poçtlar, ictimai şəbəkələr və sms-lər 

ideyaların mübadiləsi üçün yeni forumlar açmış və senzura üçün yeni hədəflər yaratmışdır.  

 

Mən indi sizinlə danışdığım zaman haradasa hökumət senzurası mənim sözlərimi tarixin yazılarından 

silmək üçün gərgin şəkildə çalışır. Amma tarixin özü bu kimi üsulları artıq pisləmişdir. Iki ay bundan 

əvvəl mən Berlin Divarlarının yıxılmasının 20-ci ildönümündə iştirak etmək üçün Almaniyada idim. 

Orada toplaşmış liderlər samizdat adlanan qadağan olunmuş broşuraları yaymaqla o dövrün 

təzyiqlərinə qarşı çıxan həmin baryerin o biri tərəfindəki cəsur qadın və kişilərin şərəfinə təriflər 

yağdırdılar. Həmin broşuralar Şərq Blokundakı diktatorluqların iddialarını və niyyətlərini sual altında 

qoyurdu və bir çox insan onların yayılması üçün səxavətlə pul xərcləyirdilər. Amma onların sözləri 

Dəmir Pərdənin betonunu və tikanlı məftillərini dəlməyə kömək etdi.  

 

Berlin Divarı bölünmüş dünyanın simvolu idi və bütöv bir dövrü müəyyən etdi. Bu gün o divarın 

qalıqları onların mənsub olduqları bu muzeyin içindədir və bizim dövrün yeni rəmzi infrastrukturu 

internetdir. Bölünmə deyil, o, birləşmənin rəmzidir. Amma şəbəkələr bütün dünya millətlərinə yayılsa 

da, görünən divarlar əvəzinə indi virtual divarlar onların qarşısını kəsir.  

 

Bəzi ölkələr öz əhalisini dünyanın şəbəkələrindən təcrid etmək üçün virtual divarlar hörürlər. Onlar 

axtarış saytlarının nəticələrindən sözləri, adları və frazaları silmişlər. Onlar qeyri-zorakı siyasi 



çıxışlarla məşğul olan vətəndaşların şəxsi məlumatlarına müdaxilə etmişlər. Bu kimi əməllər 

Ümumdünya İnsan Haqları Bəyannaməsinə ziddir, belə ki, bu bəyannamə bizlərə bütün insanların 

“istənilən vasitə ilə və sərhədlərdən asılı olmayaraq informasiya və ideyaları axtarmaq, almaq və 

ötürmək” hüququnun olduğunu bəyan edir. Bu məhdudlaşdırıcı təcrübələrin yayılması ilə dünyanın 

əksər hissələrində yeni informasiya pərdəsi salınmağa başlamışdır. Və bu parçalanma fonunda virusa 

yoluxmuş videolar və bloq postlar günümüzün “samizdat”ına çevrilməkdədir.  

 

Keçmişin diktator rejimlərində olduğu kimi, hökumətlər bu vasitələrdən istifadə edən müstəqil düşüncə 

sahiblərini hədəf seçirlər. Irandakı prezident seçkilərindən sonra başlanmış nümayişlərdə gənc qadının 

qəddarlıqla öldürülməsi haqqında mobil telefonla yazılmış pozuq video çəkilişi hökumətin 

qəddarlığının rəqəmsal dəlili olmuşdur. Biz xaricdə yaşayan iranlıların öz dövlətinin rəhbərləri 

haqqında internetdə tənqidi məlumat yerləşdirməsindən sonra onların İranda yaşayan ailə üzvlərinin 

bir-bir həbsə atıldığı barədə məlumatlar oxumuşuq. Və hökumətin güclü təzyiqlərinə baxmayaraq, İran 

vətəndaşları olan cəsur jurnalistlərin texnologiyadan istifadə etməklə öz ölkələrinin daxilində baş 

verənləri dünyaya və öz vətəndaşlarına nümayiş etdirməyə davam edirlər. Öz insan haqları uğrunda 

çıxış etməklə İran xalqı bütün dünyanı riqqətə gətirmişdir. Onların cəsarəti texnologiyanın həqiqəti 

yaymaq və ədalətsizliyin üstünü açmaq məqsədilə necə istifadə edildiyini bir daha təsbit edir.  

 

Bununla yanaşı bütün cəmiyyətlər qəbul edir ki, ifadə  azadlığının da həddi vardır. Biz başqalarını 

zorakılığa sövq edənlərə, məsələn, hal-hazırda bütün dünyada günahsız insanların qətlə yetirilməsini 

internet vasitəsilə təşviq edən əl-Qaida agentlərinə göz yummuruq. Irqi, dini, etnik mənşəyi, cinsi və ya 

cinsi orientasiyası əsasında fərdləri hədəfə alan nifrət dolu çıxışlar pislənməlidir. Bu, təəssüf ediləcək 

bir faktdır ki, bu problemlərin hər ikisi artmaqdadır və beynəlxalq ictimaiyyət bunlara qarşı birgə çıxış 

etməlidir. Biz həmçinin anonim çıxışlarla bağlı problemi də aradan qaldırmalıyıq. Terrorist toplamaq 

və ya oğurlanmış intellektual mülkiyyəti yaymaq üçün internetdən istifadə edənlər bu əməllərini 

özlərinin gerçək kimlikləri ilə həyata keçirə bilməzlər. Amma bütün bunlar internetdən dinc siyasi 

məqsədlərlə istifadə edənlərin hüquqlarına və şəxsiyyətinə müdaxilə etmək üçün hökumətlərin əlində 

bəhanəyə çevrilməməlidir.  

 

Yeni texnologiyaların genişlənməsilə problemlərlə ən açıq şəkildə üzləşən azadlıq ifadə  azadlığı ola 

bilər, lakin yalnız o deyil. Ibadət azadlığı adətən fərdlərin öz Yaradanı ilə ünsiyyətdə olub-olmaması 

hüququ ilə bağlıdır. Bu elə bir ünsiyyət vasitəsidir ki, texnologiyadan asılı deyildir. Amma ibadət 

azadlığı eyni zamanda sizin dəyərlərinizi və insanlıq haqqında baxışlarınızı paylaşanlarla bir araya 

gəlmək məqsədilə universal hüquqla danışır. Bizim tariximizdə bu yığıncaqlar adətən kilsələrdə, 

sinaqoqlarda, məscidlərdə və məbədlərdə baş tutur. Bu gün bunlar həm də internetdə canlı baş tuta 

bilir.  

 

Internet müxtəlif inanclara sahib olan insanlar arasında olan uçurumlar üzərindən körpü salmağa 

kömək edə bilər. Prezidentin Qahirədə qeyd etdiyi kimi, din azadlığı insanların birgə yaşamasının 

mümkün olması üçün mərkəzi rol oynayır. Dialoqumuzu genişləndirmək üçün yollar aradığımız bir 

zamanda internet belə bir möhtəşəm imkan yaradır. Biz artıq qlobal problemləri müzakirə etmək 

məqsədilə Birləşmiş Ştatlardakı tələbələrlə bütün dünyadakı müsəlman icmalarından olan gənc 

insanlar arasında əlaqə yaratmağa başlamışıq. Biz bu vasitədən müxtəlif dini icmalardan olan fərdlər 

arasında müzakirələr aparmaq üçün istifadə etməkdə davam edəcəyik. 

 

Lakin bəzi dövlətlər internetdən mömin insanların hədəfə alınması və susdurulması üçün vasitə kimi 

istifadə etmişlər. Ötən il, misal üçün, Səudiyyə Ərəbistanında bir nəfər xristianlıq barədə bloq 

yaydığına görə aylarla həbsxanada yatmalı olmuşdur. Həmçinin, Harvard universitetinin apardığı 

araşdırmalardan biri göstərmişdir ki, Səudiyyə Ərəbistanı hökuməti hinduizm, yəhudilik, xristianlıq və 

hətta İslam haqqında bir çox saytlara çıxışa qadağa qoymuşdur. Vyetnam və Çin kimi ölkələr də dini 

məlumatlara çıxışı məhdudlaşdırmaq üçün oxşar üsullardan istifadə etmişlər.  

 



Bu texnologiyalar dinc siyasi çıxışları cəzalandırmaq məqsədilə istifadə edilməməli olduğu kimi, onlar 

dini azlıqların təqib olunması və ya susdurulması üçün də istifadə edilməməlidir. Ibadətlər həmişə daha 

yüksək şəbəkələrdə cərəyan edəcəkdir. Lakin internet və ictimai şəbəkələnmə saytları kimi bağlantı 

texnologiyaları fərdin öz istədiyi kimi ibadət etmə, öz dinlərindən olan insanlarla bir araya gəlmə və 

başqalarının inancları barədə daha geniş məlumat öyrənmək qabiliyyətini genişləndirməlidir. Biz, 

həyatın digər sahələrində olduğu kimi, internetdə də ibadət azadlığını genişləndirməyi inkişaf 

etdirməliyik.  

 

Sözsüz ki, yüz milyonlarla insan vardır ki, bu texnologiyalardan faydalana bilmirlər. Mən bir neçə dəfə 

qeyd etmişəm ki, bizim dünyamızda istedad universal miqyasda paylana bilər, amma imkan yox. Biz 

uzun müddətli təcrübədən bilirik ki, insanların təhsilə çıxışı olmadığı ölkələrdə bazarlar, kapital və 

imkanlar əsəbi və bəzən də nəticəsiz bir iş ol bilər. Bu baxımdan internet möhtəşəm bərabərləşdirici 

faktor rolunu oynaya bilər. Insanların biliyə və potensial bazarlara çıxışını təmin etməklə şəbəkələr 

imkanların mövcud olmadığı yerlərdə onları yarada bilər.  

 

Ötən il ərzində mən bunu ilk növbədə fermerlərin mobil bank texnologiyasından istifadə etdikləri 

zamandan bəri 30%-dək artım əldə etdikləri Kenyada, 300 000-dən artıq insanın mobil telefon 

vasitəsilə ingilis dili kurslarına yazıldığı Banqladeşdə və qadın sahibkarların internetdən istifadə 

etməklə mikrokreditlərə çıxış əldə etdiyi və qlobal bazara bağlandıqları Afrika Saharasında görmüşəm.  

 

Bu tərəqqi nümunələri dünyanın iqtisadi nərdivanının ən aşağı pilləsində qərarlaşmış bir milyard 

insanın həyatına tətbiq edilə bilər. Bir çox hallarda Yaşıl İnqilabın kənd təsərrüfatı üçün etdiyini 

internet, mobil telefonlar və digər kommunikasiya texnologiyaları iqtisadi inkişaf üçün edə bilərlər. 

Indi çox kiçik sərmayələrdən əhəmiyyətli gəlir əldə etmək olar. Dünya Bankının araşdırmalarından biri 

göstərmişdir ki, ənənəvi olaraq inkişaf etməkdə olan ölkədə mobil telefon şəbəkəsinin 10% 

genişlənməsi adambaşına düşən ÜDM demək olar 1% artımına gətirib çıxarmışdır. Əgər bunu misal 

üçün Hindistana şamil etsək, bu, ildə təxminən 10 milyard dollar artım deməkdir.  

 

Qlobal informasiya şəbəkələrinə bağlantı müasirliyə gedən avtomagistrala bənzəyir. Bu 

texnologiyaların ilk illərində bir çoxları düşünürdü ki, onlar dünyanı olanlar və olmayanlar deyə iki 

qrupa böləcək. Lakin bu, baş vermədi. Bu gün dünyada istifadədə olan 4 milyard mobil telefon var. 

Onların çoxu bazar satıcılarının, rikşa sürücülərinin  tarixən təhsilə və imkanlara çıxışı olmayan 

insanların əlindədir. Informasiya şəbəkələri böyük bir bərabərləşdiriciyə çevrilmişlər və biz, onlardan 

insanları yoxsulluq həddindən çıxarmaq və onların azadlıq istəyini həyata keçirmək üçün kömək etmək 

baxımından birgə istifadə etməliyik.  

 

Insanların tərəqqi əldə etmək üçün kommunikasiya şəbəkələrindən və bağlantı texnologiyalarından 

istifadə etməklə nəyə nail ola bilmələrinə inanmaq üçün bizim əlimizdə hər bir əsas vardır. Amma heç 

bir səhvlərə yol verməyin – bəziləri qlobal informasiya şəbəkəsindən qaranlıq məqsədlər üçün istifadə 

edir və etməyə də davam edəcəklər. Zorakı ekstremistlər, kriminal dəstələr, cinsi manyaklar və 

avtoritar hökumətlərin hamısı bu qlobal şəbəkələrdən istifadə etməyə can atırlar. Terroristlər öz 

planlarını həyata keçirmək üçün bizim cəmiyyətlərimizin açıqlığından sui-istifadə etdikləri kimi, 

zorakı ekstremistlər də radikallaşmaq və hədə-qorxu gəlmək üçün internetdən istifadə edirlər. Biz 

azadlıqları genişləndirmək üçün çalışdığımız kimi, kommunikasiya şəbəkələrindən dağıntı və qorxu 

yaratmaq məqsədilə vasitə kimi istifadə edənlərə qarşı da çalışmalıyıq.  

 

Hökumətlər və vətəndaşlar inanmalıdırlar ki, onların milli təhlükəsizliyinin və iqtisadi inkişafının 

əsasında dayanan şəbəkələr təhlükəsiz və möhkəmdir. Bu, yalnız internet saytlarını dağıdan kiçik 

hakerlər haqqında deyil. Əgər biz informasiya şəbəkələrimizin təhlükəsizliyinə etibar edə bilməsək, o 

zaman bizim internetdə canlı bank əməliyyatlarımız, elektron kommersiya fəaliyyətimiz və 

milyardlarla dollarlıq intellektual əmlakımızı qorumamız hamısı riskli ola bilər.  

 



Bu sistemlərin dağıdılması bütün hökumətlərdən, özəl sektordan və beynəlxalq ictimaiyyətdən birgə, 

əlaqələndirilmiş reaksiya tələb edir. Cinayətkar hakerlər və mütəşəkkil cinayət qrupları maliyyə 

gəlirləri əldə etmək məqsədilə şəbəkələrə hücum etdikdə bizim müxtəlif yurisdiksiyalardan olan 

hüquq-mühafizə orqanlarla əməkdaşlığına yardım etməyimiz üçün daha çox vasitələrlə ehtiyacımız 

vardır. Bu, internet vasitəsilə canlı uşaq pornoqrafiyası və insan alverinə cəlb edilmiş qadınların və 

qızların istismarı kimi ictimai xəstəliklər dünyanın və bundan gəlir əldə etmək üçün bu insanları 

istismar edənlərin gözü qarşısında olduğu hallar üçün də doğrudur. Biz, bu kimi cinayətlərin istintaqa 

cəlb edilməsində beynəlxalq əməkdaşlığı asanlaşdıran Avropa Şurasının Kibercinayət üzrə 

Konvensiyası kimi səyləri alqışlayırıq. Və biz, öz səylərimizi ikiqat artırmaq istəyirik.  

 

Biz qlobal kiber təhlükəsizliyi gücləndirmək üçün diplomatik həll yollarının tapılması məqsədilə həm 

hökumət, həm də Departament səviyyəsində addımlar atmışıq. Bizim Dövlət Departamentində bu 

sahədə çalışan çoxlu insanlarımız var. Onlar bir araya gəlmişlər və iki il bundan öncə biz kiber 

məkanda xarici siyasəti əlaqələndirmək məqsədilə ayrıca idarə yaratmışıq. Biz bu problemi BMT-də 

və digər beynəlxalq forumlarda ünvanlamağa və kiber təhlükəsizliyi dünyanın gündəliyinə çıxarmağa 

çalışmışıq. Prezident Obama da bu yaxınlarda hər bir kəsin şəbəkəsinin azad, təhlükəsiz və etibarlı 

qalmasını təmin etmək məqsədilə bizə daha yaxından fəaliyyət göstərməkdə yardım edəcək 

kiberməkan siyasəti üzrə yeni milli koordinator təyin etmişdir.  

 

Dövlətlər, terroristlər və onların himayədarlar rolunda çıxış edənlər bilməlidirlər ki, Birləşmiş Ştatlar 

öz şəbəkələrini qoruyacaqdır. Bizim və ya hər hansı digər cəmiyyətdə informasiyanın sərbəst axınını 

pozanlar bizim iqtisadiyyatımıza, hökumətimizə və mülki cəmiyyətimizə təhlükə yaradır. Kiber 

hücumlarla məşğul olan ölkələr və ya fərdlər bunun nəticələri ilə üzləşməli və beynəlxalq miqyasda 

pislənməlidirlər. Internetlə birləşmiş dünyada bir ölkənin şəbəkələrinə hücum bütün ölkələrə hücum 

ola bilər. Bu mesajı diktə etməklə biz, ölkələr arasında davranış normaları tərtib edə və ortaq qlobal 

şəbəkələrə hörmətlə yanaşılmasını təşviq edə bilərik.  

 

Həm prezident, həm də xanım Ruzveltin bütün o illər boyu barəsində düşündükləri və yazdıqlarında 

yəqin ki miras olaraq keçən son azadlıq mənim artıq qeyd etdiyim dörd azadlıqdan doğur: bağlanma 

azadlığı – hökumətlərin insanları internetə, veb saytlara və bir-birilə bağlanmasının qarşısını almaması 

ideyası. Bağlanma azadlığı toplanma azadlığı kimidir, yalnız kiber məkanda. O, insanlara internetə 

bağlanmağa, bir araya gəlməyə və ümid edirik ki, əməkdaşlıq etməyə imkan verir. Internetə 

bağlandıqdan sonra cəmiyyətə geniş təsir göstərmək üçün sizin maqnat və rok ulduzu olmağınıza 

ehtiyac yoxdur.  

 

Mumbaydakı terrorist həmləsinə qarşı ən böyük ictimai reaksiya 13 yaşlı bir oğlan uşağı tərəfindən 

başlanılmışdı. O, ictimai şəbəkələrdən istifadə edərək qanvermə aksiyası və kütləvi dinlərarası hüzn 

kitabı təşkil etmişdi. Kolumbiyada işsiz bir mühəndis FARC terrorçu hərəkatına qarşı nümayiş etmək 

üçün dünyanın 190 şəhərində 12 milyondan artıq insanı bir araya gətirmişdi. Bunlar tarixdə terrora 

qarşı ən böyük nümayişlər idi. Qarşıdan gələn həftələrdə FARC on illik hərbi aksiyalar dövründə ilk 

dəfə ən böyük dağılışma və fərariliklə üzləşdi. Nəhayət, Meksikada narkotika ilə əlaqədar 

zorakılıqlardan təngə gəlmiş bir adi vətəndaşın bircə elektron poçt məktubu ölkənin bütün 32 ştatında 

kütləvi nümayişlərə çevrildi. Təkcə Mexiko şəhərində 150 000 insan etirazını bildirmək üçün küçələrə 

axışmışdı. Deməli, internet bəşəriyyətə zorakılığı, cinayəti və ekstremizmi təbliğ edənləri geriyə 

sıxışdırmaqda kömək edə bilər.  

 

Iranda, Moldovada və digər ölkələrdə internet vasitəsilə təşkil edilmiş aksiyalar demokratiyanın inkişaf 

etdirilməsi və vətəndaşların şübhəli seçki nəticələrinə qarşı etiraz etməsi üçün mühüm vasitə olmuşdur. 

Hətta Birləşmiş Ştatlar kimi bərqərar olunmuş demokratik ölkələrdə biz bu vasitələrin tarixi dəyişməyə 

qadir olduğunun şahidi olmuşuq. Sizlərdən bəziləri yəqin hələ də 2008-ci il prezident seçkilərini 

xatırlayır (gülüş).  

 



Bu texnologiyalara bağlanma azadlığı cəmiyyətlərin transformasiyasına yardım edə bilər, amma o, 

həm də fərdlər üçün çox mühüm əhəmiyyətə malikdir. Mən bu yaxınlarda nadir bir xəstəliyə tutulmuş 

qızını müalicə etməkdə israrlı olan bir həkim – ölkənin adını çəkmək istəmirəm – haqqında 

oxuduqlarımdan çox təsirləndim. O, 10-12 həkimlə danışmış, lakin bir nəticə əldə edə bilməmişdi. 

Lakin o, nəhayət ki, internetdə axtarış verməklə xəstəliyi müəyyən etdi və onun müalicəsini tapdı. 

Buna görə də axtarış saytları texnologiyalarına sərbəst çıxış fərdlərin həyatında nə qədər 

əhəmiyyətlidir.  

 

Indi isə mənim bu gün qeyd etdiyim prinsiplər internet və bu texnologiyalardan istifadə azadlığı ilə 

bağlı problemlərin həllinə bizim yanaşmamızı yönləndirəcək. Mən, onları praktikada necə tətbiq 

etdiyimiz haqda danışmaq istərdim. Birləşmiş Ştatlar bu azadlıqları inkişaf etdirmək üçün tələb olunan 

diplomatik, iqtisadi və texnoloji resursları bu məqsədə yönəldməyə sadiqdir. Biz, bütün ölkələrdən 

olan immiqrantlardan və dünyanın hər bir yerindən olan maraqlardan təşkil olunmuş dövlətik. Bizim 

xarici siyasətimiz xalqlar və dövlətlər arasında əməkdaşlıq olan yerdə Amerika qədər heç bir ölkə 

bundan faydalanmamağa ideyasına əsaslanır. Və münaqişələr və qarşılıqlı anlaşılmazlıq dövlətləri 

parçalayan zaman heç bir ölkə bizim qədər çiyinlərinə yük götürmür. Deməli, qarşılıqlı bağlantının 

verdiyi imkanlardan yararlanmaq üçün bizim çox gözəl mövqeyimiz var. Bu texnologiyaların bir 

çoxunun, o cümlədən də internetin doğulduğu məkan kimi, biz onların yaxşı məqsədlər üçün istifadə 

edilməsinə də məsuliyyət daşıyırıq. Bunu etmək üçün biz, Dövlət Departamentində adlandırdığımız 

kimi, “XXI əsrin Dövlətçilik Bacarıqları”mızı inkişaf etdirməliyik. Siyasətlərimizi və prioritetlərimizi 

yenidən kökləmək asan olmayacaq. Amma yeni texnologiyaya uyğunlaşmaq çox nadir hallarda belə 

olur. Ilk dəfə teleqraf ixtira edildiyi zaman o, diplomatik dairələrdə bir çoxları üçün əndişə mənbəyinə 

çevrilmişdi, çünki paytaxtlardan hər gün göstərişlər almaq tamamilə yaxşı qarşılanmırdı. Amma 

diplomatlarımız tədricən teleqrafa öyrəşdikləri kimi, onlar bu yeni vasitələrin də potensialını 

mənimsəyirlər.  

 

Mən, fəxr edirəm ki, Dövlət Departamenti zorakı hökumətlər tərəfindən susdurulan fərdlərə yardım 

etmək üçün artıq 40-dan çox ölkədə iş aparır. Biz, bu məsələni BMT-də prioritetə çevirməyə çalışırıq 

və Birləşmiş Millətlər Təşkilatının İnsan Haqları Şurasına qayıtdıqdan sonra təqdim etdiyimiz birinci 

qətnaməyə internet azadlığını komponent kimi daxil edəcəyik.  

 

Siyasi motivli senzuranı dəf etməklə, biz, eyni zamanda vətəndaşlara sərbəst özünü ifadə etmə 

hüquqlarından istifadə etmək imkanı verən vasitələrin inkişaf etdirilməsini dəstəkləyirik. Biz, həmin 

vasitələrə ehtiyacı olan insanların onları öz yerli dillərində əldə edə bilmələri üçün bütün dünyada 

qruplara vəsaitlər ayırırıq və internetə təhlükəsiz çıxışı təmin etmək üçün təlimlər təşkil edirik. 

Birləşmiş Ştatlar müəyyən müddətdir ki, bu səylərə yardım göstərir və bu proqramların mümkün qədər 

səmərəli və effektiv həyata keçirilməsinə çalışır. Internetə senzura qoyan həm Amerika xalqları, həm 

də dövlətləri anlamalıdırlar ki, hökumətimiz internet azadlığının təşviq edilməsinə yardım etməyə 

sadiqdir.  

 

Biz, bu vasitələri o insanların əllərinə vermək istəyirik ki, onlar bunlardan demokratiya və insan 

haqlarının inkişaf etdirilməsi, iqlim dəyişikliyi və epidemiyalarla mübarizə aparılması, prezident 

Obamanın nüvə silahı olmayan dünya modeli yaradılması məqsədinin dəstəklənməsi və yoxsulluq 

girdabında olan insanların dirçəldilməsinə yönəlmiş davamlı iqtisadi inkişafın təşviq edilməsi 

məqsədilə istifadə edəcəklər.  

 

Buna görə də mən bəyan edirəm ki, biz gələn il ərzində sənayedə, akademiyalarda və qeyri-hökumət 

təşkilatlarında olan tərəfdaşlarımızla birgə çalışıb bağlantı texnologiyalarının gücündən istifadə edən 

və onları bizim diplomatik məqsədlərimizə tətbiq edən davamlı səylərə əsaslanacaq. Mobil telefonlara, 

xəritələşdirmə funksiyalarına və digər yeni vasitələrə bel bağlamaqla biz, vətəndaşları gücləndirə və 

ənənəvi diplomatiyadan istifadə edə bilərik. Biz, hazırkı bazarda yeniliklərlə bağlı mövcud olan 

çatışmazlıqları həll edə bilərik.  



 

Icazə verin, sizə bir nümunə gətirim. Tutaq ki, mən elə bir mobil telefon funksiyası yaratmaq istəyirəm 

ki, insanlar onun vasitəsilə hökumət nazirliklərini, o cümlədən bizimkiləri onların cavabdehlik və 

səmərəlilik səviyyəsinə görə qiymətləndirsin, həmçinin korrupsiyanı aşkar etsinlər və bu barədə 

məlumat versinlər. Bu ideyanın gerçəkləşməsi üçün cihaz artıq milyardlarla potensial istifadəçinin 

əlindədir. Müvafiq proqram təminatının hazırlanması və yayılması isə kifayət qədər ucuz başa 

gələcəkdir.  

 

Əgər insanlar bu vasitədən istifadə etsəydilər, bu, bizə öz xarici yardımlarımızı düzgün yönləndirməyə, 

insanların həyatını yaxşılaşdırmağa və məsuliyyətli hökuməti olan ölkələrdə xarici sərmayələri təşviq 

etməyə kömək edərdi. Lakin hal-hazırda mobil funksiyalar hazırlayanların bu layihəni özləri həyata 

keçirmək üçün heç bir maliyyə vəsaiti yoxdur və Dövlət Departamentinin də bunu gerçəkləşdirmək 

üçün lazımi mexanizmi yoxdur. Amma bu təşəbbüs o problemi həll etməyə kömək etməlidir və 

yenilikçiliyə qoyulan kiçik sərmayələrdən uzun müddətli dividentlər əldə edilməsini təmin etməlidir. 

Biz, bu müəssisə üçün ən yaxşı struktur müəyyən etmək məqsədilə ekspertlərlə birgə işləyəcəyik və ən 

yaxşı nəticələrin ən qısa zamanda əldə edilə bilməsi üçün texnologiya şirkətlərinin və qeyri-

kommersiya təşkilatlarının istedadına və resurslarına ehtiyacımız olacaq. Ona görə də burada 

əyləşənlərdən kimin bu cür istedadı, təcrübəsi varsa, buyursun, özünü bizə kömək etməkdə dəvətli 

hesab etsin. 

 

Bununla bərabər, elə şirkətlər, fərdlər və qurumlar vardır ki, onlar bizim diplomatiya və inkişaf 

məqsədlərimizi irəli apara biləcək ideyalar və funksiyalar üzərində işləyirlər. Dövlət Departamenti bu 

işə dərhal rəvac vermək məqsədilə yenilikçilik müsabiqəsi keçirəcəkdir. Biz, amerikalılara müraciət 

edəcəyik ki, dil sədlərini aradan qaldırmağa, savadsızlığa üstün gəlməyə, insanları onlara lazım olan 

xidmətlərə və məlumatlara calamağa kömək edə bilən funksiyalar və texnologiyalar barədə özlərinin 

ən yaxşı ideyalarını bizə təqdim etsinlər. Məsələn, Microsoft şirkəti artıq təcrid olunmuş kənd 

yerlərində insanlara tibbi xidmət göstərə biləcək rəqəmsal həkimin prototipini hazırlamışdır. Biz daha 

çox bu kimi ideyalar görmək istərdik. Biz, müsabiqənin qalibləri ilə birgə çalışacaq və onlara öz 

ideyalarını inkişaf etdirmək üçün qrantlar verəcəyik.  

 

Bu yeni təşəbbüslər bizim ötən il ərzində gördüyümüz mühüm işlərin davamı olacaqdır. Diplomatik və 

diplomatiya məqsədlərimiz üçün mən bizim XXI əsr dövlətçilik səylərimizə rəhbərlik edəcək istedadlı 

və təcrübəli komanda yığmışam. Bu komanda dünyanı gəzərək hökumətlərə və qruplara bağlantı 

texnologiyalarının faydalarından yararlanmaqda kömək etmişdir. Onlar kütləvi ictimai təşkilatların 

rəqəmsal dövrə keçidinə kömək etmək məqsədilə Vətəndaş Cəmiyyət 2.0 təşəbbüsünü təşviq etmişlər. 

Onlar Meksikada insanların sonradan həbslərə məruz qalmadan etibarlı mənbələrə izi qalmayan 

məlumatlar vermək imkanı yaratmaqla narkotika ilə bağlı zorakılıqlarla mübarizə aparmaq üçün 

proqram hazırlayırlar. Onlar mobil bankçılığı Əfqanıstana gətirdilər və eyni təşəbbüsü hal-hazırda 

Konqo Demokratik Respublikasında da həyata keçirirlər. Onlar Pakistanda, dünyada ilk dəfə olaraq, 

Bizim Səsimiz adlı mobil şəbəkə yaratdılar ki, onun vasitəsilə artıq on milyonlarla mesaj göndərilmiş 

və zorakı ekstremizmə qarşı çıxmaq istəyən milyonlarla Pakistanlı gənci birləşdirmişdir.  

 

Qısa zaman ərzində biz bu texnologiyaların verdiyi vədin dəyişikliklərə rəvac verən nəticələrə 

çevrilməsi məqsədilə mühüm addımlar atmışıq. Amma hələ qarşıda görülməli olan çox iş var. XXI 

əsrin dövlətçilik vasitələrini işə salmaq məqsədilə özəl sektor və xarici hökumətlərlə birgə çalışarkən 

biz, bu gün haqqında danışdığım azadlıqların qorunması üçün ortaq məsuliyyətimizi də 

unutmamalıyıq. Biz, tam inanırıq ki, informasiya azadlığı kimi prinsiplər təkcə yaxşı siyasət deyil, 

yaxud da yalnız necəsə bizim milli dəyərlərimizə bağlı deyil, onlar eyni zamanda universaldır və 

biznes üçün yarayırlar.  

 

Bazar terminologiyasından istifadə etsək, deyə bilərik ki, Tunisdə və ya Vyetnamda senzura şəraitində 

fəaliyyət göstərən dövlət tərəfindən fond birjasında kotirovka olunmuş bir şirkət azad cəmiyyətdəki 



eyni şirkətə nisbətən həmişə aşağı qiymətlə satış həyata keçirməli olacaqdır. Əgər korporasiya 

rəhbərlərinin qlobal xəbər və informasiya mənbələrinə çıxışı yoxdursa, sərmayəçilərin onların verdiyi 

uzun müddətli qərarlara etibarı az olacaqdır. Xəbər və informasiyaya senzura tətbiq edən ölkələr 

anlamalıdırlar ki, iqtisadi baxımdan siyasi çıxışlara senzura tətbiq etməklə kommersiya çıxışlarına 

senzura tətbiq edilməsi arasında heç bir fərq yoxdur. Əgər sizin ölkənizdəki şirkətlərin bu informasiya 

növlərinin heç birinə çıxışı yoxdursa, bu, qaçılmaz olaraq inkişafa təsir edəcəkdir.  

 

Getdikcə ABŞ şirkətləri internet və informasiya azadlığı məsələsini öz biznes qərarlarında daha da çox 

nəzərə almağa başlamışlar. Ümid edirəm ki, onların rəqibləri və xarici hökumətlər bu meylə yaxından 

diqqət yetirəcəklər. Google ilə bağlı ən son vəziyyət böyük maraq doğurmuşdur. Biz, Çin hakimiyyət 

dairələrindən Google-un bu qərarı bəyan etməsinə gətirib çıxaran kiber müdaxilələri hərtərəfli 

araşdırmasını gözləyirik. Və biz, həmin təhqiqatın və onun nəticələrinin şəffaf olmasını gözləyirik.  

 

Internet artıq Çində möhtəşəm bir tərəqqinin mənbəyinə çevrilmişdir və bu, heyranedicidir. Hal-

hazırda Çində internetə qoşulmuş nə qədər insan var. Amma informasiyaya sərbəst çıxışı 

məhdudlaşdıran və ya internet istifadəçilərinin əsas hüquqlarını pozan ölkələr özlərini növbəti 

yüzilliyin tərəqqisindən təcrid etməyə risk edirlər. Birləşmiş Ştatlar və Çin bu məsələ ilə bağlı fərqli 

fikirdədirlər və bizim niyyətimiz bu fərqləri bizim pozitiv, əməkdaşlıq və hərtərəfli münasibətlərimiz 

kontekstində obyektiv və davamlı şəkildə həll etməkdir.  

 

Nəhayət, bu məsələ təkcə informasiya azadlığı haqqında deyil; bu, bizim necə bir dünya qurmaq və 

necə bir dünyada məskunlaşmaq istəyimiz haqqındadır. Məsələ ondadır ki, biz hamımızın yararlana 

biləcəyi və bizim hamımızı birləşdirəcək vahid interneti, vahid qlobal cəmiyyəti və vahid bilik 

mənbəyi olan planetdə yaşayırıq, yoxsa informasiyaya və imkanlara çıxışın harada yaşamağımızdan və 

senzuranın istəyindən asılı olduğu bir dünyadamı.  

 

Informasiya azadlığı qlobal tərəqqinin əsasını təşkil edən sülhü və təhlükəsizliyi dəstəkləyir. Tarixən 

informasiyaya qeyri-bərabər çıxış dövlətlərarası münaqişələrin bir nömrəli səbəblərindən biridir. Biz, 

ciddi mübahisələr və ya təhlükəli insidentlərlə üzləşdiyimiz zaman problemin hər iki tərəfində olan 

insanların eyni faktlara və baxışlara çıxışının olması mühümdür.  

 

Hazırkı şəraitdə amerikalılar xarici hökumətlər tərəfindən təqdim edilən məlumatları nəzərdən keçirə 

bilərlər. Biz, sizin Birləşmiş Ştatlarda yaşayan insanlarla ünsiyyət yaratmağınıza mane olmuruq. 

Amma senzuradan istifadə edilən cəmiyyətlərin vətəndaşların xarici baxışlara çıxışı yoxdur. Məsələn, 

Şimali Koreyada hökumət öz vətəndaşlarının xarici baxışlardan tamamilə təcrid etməyə çalışmışdır. 

Informasiyaya bu qeyri-bərabər çıxış həm münaqişə ehtimalını, həm də kiçik narazılıqların 

böyüməsinin mümkünlüyünü artırır. Buna görə də ümid edirəm ki, qlobal sabitlikdə maraqlı olan 

məsuliyyətli hökumətlər bu kimi qeyri-bərabərliklərin aradan qaldırılmasında bizimlə birgə 

çalışacaqlar.  

 

Şirkətlər üçün bu məsələ öz rəqiblərilə müqayisədə daha üstün olmaları iddiasından da irəlidir. Bu, 

əslində firmalarla onların müştəriləri arasındakı inama bağlıdır. Bütün hər yerdə istehlakçılar əmin 

olmaq istəyirlər ki, onların etibar etdikləri internet şirkətləri hərtərəfli axtarış nəticələri ilə təmin 

edəcəklər və onların şəxsi məlumatlarının məsul qoruyucusu kimi çıxış edəcəklər. Bu ölkələrin 

etibarını qazanan və əsas etibarilə bu kimi xidmət təklif edən şirkətlər dünya bazarında inkişaf 

edəcəklər. Mən inanıram ki, müştərilərinin etibarını itirənlər tədricən öz müştərilərini itirəcəklər. 

Harada yaşamağınızdan asılı olmayaraq, insanlar inanmaq istəyirlər ki, onların internetə daxil etdikləri 

sonradan onların özünə qarşı istifadə edilməyəcəkdir.  

 

Senzura heç yerdə heç bir şirkət tərəfindən heç bir halda qəbul edilməməlidir. Amerikada Amerika 

şirkətləri prinsipial mövqe nümayiş etdirməlidirlər. Bu, bizim milli brendimizin tərkib hissəsi 



olmalıdır. Əminəm ki, bütün dünyada istehlakçılar həmin prinsiplərə riayət edən şirkətləri 

mükafatlandıracaqlar.  

 

Hazırda biz bütün dünyada internet azadlığına olan təhlükələri aradan qaldırmaq üçün Qlobal İnternet 

Azadlığı üzrə Əməliyyat Qrupunu forum kimi gücləndiririk və ABŞ-ın mətbuat şirkətlərini xarici 

hökumətlərin senzura və izləmə haqqındakı tələblərini dəf etməkdə proaktiv rol oynamağa çağırırıq. 

Özəl sektorun ifadə azadlığının qorunması üçün ortaq məsuliyyəti vardır. Onların işgüzar 

sövdələşmələri bu azadlığa təhlükə yaratdıqda, onlar sadəcə nəyin tez bir qazanc olduğunu deyil, nəyin 

düzgün olduğunu nəzərə almalıdırlar.  

 

Biz, həmçinin, hökumətlərin senzura barədə müraciətlərinə cavab vermək məqsədilə qeyri-hökumət 

təşkilatları, elmi ekspertlər və ictimai investisiya fondları ilə birgə işləyən texnologiya şirkətlərinin 

könüllü təşəbbüsü olan Ümumdünya Şəbəkə Təşəbbüsü layihəsi vasitəsilə görülən işlərdən də ilham 

alırıq. Bu təşəbbüs sadəcə prinsiplərin bəyan edilməsindən daha irəli gedir və gerçək məsuliyyət və 

şəffaflığın təmin edilməsini təşviq etmək üçün mexanizmlər hazırlayır. Məsuliyyətli özəl sektor 

nümayəndələrinin informasiya azadlığına cəlb edilməsinin dəstəklənməsi barədə götürdüyümüz 

öhdəliyin tərkib hissəsi olaraq, Dövlət Departamenti gələn ay internet azadlığı barədə müzakirələr 

aparmaq üçün şəbəkə xidməti göstərən firmaları bir araya gətirmək məqsədilə Katib Müavinləri Robert 

Hormats və Mariya Oteronun birgə sədrliyi ilə yüksək səviyyəli yığıncaq keçirəcəkdir, çünki biz, XXI 

əsrin bu probleminin həll edilməsində tərəfdaşlıq yaratmaq istəyirik.  

 

İnanıram ki, mənim bu gün haqqında danışdığım azadlıqlara riayət edilməsi düzgün əməldir. Mən, eyni 

zamanda inanıram ki, bu, ağıllı hərəkətdir. Bu gündəliyi hazırlamaqla biz, öz prinsiplərimizi, iqtisadi 

məqsədlərimizi və strateji prioritetlərimizi uzlaşdırmış oluruq. Biz, şəbəkələrə və informasiyaya çıxışın 

insanları daha da yaxınlaşdırdığı və dünya cəmiyyəti anlayışını genişləndirdiyi bir dünya uğrunda 

çalışmalıyıq. Bizim üzləşdiyimiz problemlərin miqyasını nəzərə alaraq, qlobal iqtisadiyyatın yenidən 

qurulmasına kömək etmək, ətraf mühitimizi qorumaq, zorakı ekstremizmi məğlub etmək və hər bir 

insanın Allahın ona bəxş etdiyi potensialdan istifadə edərək yaşadığı və onu dərk etdiyi bir gələcək 

qurmaq üçün dünyadakı bütün insanlar öz bilik və yaradıcılığını bir yerə toplamalıdır. 

 

Buna görə də icazə verin bazar ertəsi Porto-Prinsdə dağıntılar altından çıxarılmış qızcığazın 

xatırlanmasını sizdən rica etməklə nitqimi sona çatdırım. O, sağdır, yenidən öz ailəsinə qovuşmuşdur, 

o, böyüyəcəkdir, çünki bu şəbəkələr dağıntılar altında dəfn olunmuş səsi tutdu və bütün dünyaya yaydı. 

Heç bir millət, heç bir qrup və heç bir fərd təzyiqlər dağıntısı altında basdırılmamalıdır. Biz, insanların 

senzura divarları ilə insanlıq ailəsindən təcrid olunmasına dözə bilmərik. Biz, sadəcə bu səsləri 

eşitmədiyimizə görə bu məsələlər barədə susa bilmərik. 

 

Ona görə də gəlin, özümüzü, bir daha bu səbəbə bağlayaq. Gəlin, bu texnologiyaları dünyanın tərəqqisi 

üçün gerçək bir qüvvəyə çevirək. Və gəlin bu azadlıqları zəmanəmiz üçün, bizim onlara verə 

biləcəyimiz hər bir imkana layiq olan gənc insanlarımız üçün müdafiə etmək məqsədilə birgə 

irəliləyək. 

 

Hamınıza təşəkkür edirəm! (alqışlar)  

 
 


